ՀԻՄՆԱՎՈՐՈՒՄ

«ՀՀ կառավարության 07.08.08թ. N 941-Ն որոշման մեջ փոփոխություններ կատարելու մասին» ՀՀ կառավարության որոշման նախագծի

Նախագծի ընդունման անհրաժեշտությունը (նպատակը)

1.1 Կարգավորման հարաբերությունների ներկա վիճակը և առկա խնդիրները

«ՀՀ կառավարության 07.08.08թ. N941-Ն որոշման մեջ փոփոխություններ կատարե​​​լու մասին» ՀՀ կառավարության որոշման նախագիծը ենթադրում է մի շարք փոփոխու​թյուն​ների իրականացում հարկային վարչարարության ռազմավարության 2008-2011թթ. ծրագրի (այսուհետ` ծրագիր) քաղաքականությունների կատարողակա​նու​​թյան ցուցանիշների խմբագրումների մեջ, ինչպես նաև վերջին​ներիս կատարումն ապահո​վող միջոցառումներում: Ըստ ծրագրի միջոցառումների ժամանակացույցի, բոլոր աշխա​տանք​ները սկսվում են մինչև 2009թ. վերջը, իսկ ընդհանուր աշխատանքների շուրջ 80 տոկոսն ավարտվում է մինչև 2009թ. վերջը, ինչը վկայում է միջոցառումների սխալ բաշխման մասին (այդ մասին նշված է նաև Արժույթի միջազ​գային հիմնադրամի 2009թ. հոկտեմբերին ներկայացված հուշագրում): Բացի այդ նշված իրավիճակը գործնակա​նում խնդիրներ է առաջացնում առանձին միջոցառումները ավարտուն, վերջնական տեսքի բերելու հարցում:
Նախագծի ընդունման անհրաժեշ​տու​թյունը պայմանավորված է այն հանգաման​քով, որ  ծրագրի մի շարք միջոցա​ռումներ  ներառվել են այլ միջոցառումների կազմում, արդյուն​քում հիմնավորված չէ նրանց հանդես գալը որպես առանձին միջոցառումներ, բացի այդ տարբեր նպատակ​ների ներքո սահմանվել են համանման քայլեր ենթադ​րող միջոցա​ռումներ, ինչպես նաև ֆինանսա​վոր​ման բացակայության պայման​նե​րում արտաքին ֆինանսավորում ենթադ​րող մի շարք միջոցառումների կատարումը ծրագրով սահման​ված ժամկետնե​րում դար​ձել է ռիսկային: 
1.2 Առկա խնդիրների առաջարկվող լուծումները

Առաջարկվող կառավարու​թյան որոշման նախագիծը նպատակ ունի վերանայել ծրագրի միջոցառումները, կատարել խմբագրումներ, որոնք միջոցառումները կդարձնեն առավել արդյունքային և չափելի, մի շարք միջոցա​ռումների համար սահմանել ներկա տնտեսական պայմաններին համահունչ  ճշգրտումներ և առավել իրատեսական կատար​ման ժամկետներ:
Այսպես.

1. նախագծով մի շարք միջոցառումներ միավորվել են, մասնավորապես` 
·  ուղեցույցերի, ձեռնարկների մշակում ենթադրող, ծրագրի տարբեր նպատակնե​րում ներառված միջոցառումները,
·  աշխատակիցների վերապատրաստում ենթադրող, ծրագրի տարբեր նպատակ​նե​​​​րում ներառված միջոցառումները,
2. նախագծով մի շարք միջոցառումներ հանվել են, մասնավորապես`
·  ծրագրի 12-րդ
 միջոցառումը, որը ենթադրում էր նորաստեղծ փոքր բիզնեսին աջակցելու առանձին ծրագրի մշակում: Ըստ էության, միջոցառման մի մասը կատարվել է փոքր բիզնեսի համար «փափուկ» հարկային վարչարարության սահմանման քաղաքականության ներքո: Փոխարենը նման դրույթ ավելացվել է 16-րդ միջոցառման մեջ, որը նախատեսում է ՓՄՁ ԶԱԿ-ի հետ  միջոցառումների իրականացում, 
·  40,41-րդ միջոցառումները, որոնք ենթադրում էին սպասարկման կենտրոնների գործառույթների իրազեկում, և աշխատանքների մոնիտորինգ,
·  55-րդ միջոցառումը, որը ենթադրում է հարկ վճարողի վերաբերյալ առկա տեղեկությու​նների (ներառյալ երրորդ անձանցից ստացված) տրամադրումը հարկ վճարողներին: Միջազգային փորձը ցույց է տալիս, որ զարգացման այնպիսի փուլում գտնվող երկրներում, ինչպիսին ՀՀ-ն է, նման միջոցառման իրագործումը վաղաժամ է, 
· 88, 89, 90 միջոցառումները, որոնք ենթադրում են տվյալների մշակման կենտրոն​ների ստեղծում: Ներկայումս ՊԵԿ-ում ձևավորման փուլում է տվյալների մշակման միասնական կենտրոնը, որը ստեղծվում է էլեկտրոնային կառավարման հայեցակարգի ներքո: Հետևաբար այս կենտրոնի ստեղծմամբ բացակայում է  տարածքային տվյալների մշակման 5 կենտրոնների ստեղծման անհրաժեշտությունը,
3. նախագծով մի շարք միջոցառումների կատարման ժամկետներ հետաձգվել են,  մասնավորապես`
·  հետաձգվել է 15-րդ միջոցառման ժամկետը, որը նախատեսում է փոքր բիզնեսի ներկայացուցիչների համար ձեռնարկների մշակում: Այս միջոցառման  կատարումը կախված է ՀՀ ֆինանսների նախարարության կողմից ձեռնարկվելիք պարզեցված ձեռնարկների մշակման աշխատանքների հետ, 
· երկարաձգվել է 32-րդ միջոցառման ժամկետը, որը նախատեսում է հաշվետվու​թյուն​​ները էլեկտրոնային տարբերակով ներկայացնելու լայնածավալ քարոզչու​թյուն: Հաշվի առնելով այն հանգամանքը, որ տարբեր հարկ վճարողների խմբեր տարբեր ժամանակներում են անցում կատարելու էլեկտրոնային եղանակով հաշվետվությունների ներկայացմանը, հետևաբար անհրաժեշտություն է առաջանում հասարակությանը պարբերաբար իրազեկելու և լայնածավալ քարոզչություն կազմակերպելու գործում, 
·  երկարաձգվել է 39-րդ միջոցառման ժամկետը, որը նախատեսում է սպասարկման կենտրոնների ստեղծում: Ներկայումս ՀՀ ԿԱ ՊԵԿ-ը քայլեր է ձեռնարկում սպասարկ​ման կենտրոնների ստեղծման ուղղությամբ, սակայն, հաշվի առնելով, որ միջոցառումը ենթադրում է արտաքին ֆինանսավորում, և այս տարվա ընթաց​քում իրատեսական կարող է չլինել 5 սպասարկման կենտրոնների ստեղծումը, հետևա​բար առաջարկվում է միջոցառման կատարումը տեղափոխել հաջորդ տարի, նախատեսվում է մինչև 2009թ. վերջ ստեղծել 1 սպասարկման կենտրոն, իսկ 4-ը` 2010թ. ընթացքում,
· երկարաձգվել է 44-րդ միջոցառման ժամկետը, որը նախատեսում է հարկ վճարողնե​րի պարզաբանումների տրամադրման ընթացակարգի սահմանում, միջոցառման կատարումը կապված է նախագծի ընդունման հետ, վերջինս գտնվում է Ազգային ժողովում,
· երկարաձգվել է 59-րդ միջոցառման ժամկետը, որը նախատեսում է առավել հաճախ թույլ տրվող սխալների տեղեկատուի ստեղծում և շարունակական թարմացում, 
· երկարաձգվել է 62-րդ միջոցառման ժամկետը, որը ենթադրում հարկային օրենսդ​րու​​​​թյան խախտումների համար պատաս​խա​նատվության  նորմերի կիրառ​ման պրակ​տի​​կայի ու արդյունա​վե​տության ուսումնասիրում և պատժա​միջոց​​ների տարբե​րակված մոտեցման կիրառում /միջոցառումը նաև խմբագրվել է/,
·  երկարաձգվել է 66-րդ միջոցառման ժամկետը, որը ենթադրում է ռիսկային չափա​նիշ​ների հիման վրա ստուգման ենթակա հարկ վճարողների ընտրության համա​կար​գի համատարած գործարկում, ընթացակարգի սահմանում: ՊԵԿ կողմից արդեն իսկ իրականցվում են աշխատանքներ միջոցառման կատարման ուղղու​թյամբ, սակայն հաշվի առնելով, որ համապատասխան  կարգը  ուժի մեջ է մտնում 2010թ. հուլիսի 1-ից, հետևաբար նախատես​վում է վերջինս կատարման ժամկետը երկարաձգել,
· երկարաձգվել է (նաև խմբագրվել) 67-րդ միջոցառման ժամկետը, որը նախա​տեսվում է հարկային գերավճարների, ներառյալ ԱԱՀ գծով ետ վերադարձ​ման համակարգի մշակում: Միջոցառումը կապված է 66-րդ միջոցառման հետ, և միասնական մոտեցումն ապահովելու նպատակով առաջարկ​վում է ժամկետը երկարաձգել,
· երկարաձգվել է 83-րդ միջոցառման ժամկետը, որը ենթադրում է
հարկային եկա​մուտ​​​​​​ների, ապառքների, գերավճարների վերլուծության համապար​փակ մեթոդա​բա​​​նության մշակում: 
· հետաձգվել է 79-րդ միջոցառմնան ժամկետը, որը ենթադրում է հարկային վարչա​րա​րության առաքելության հիմնական անելիքների մասին պարբերաբար տեղե​կաց​նել հասարակությանը: Հաշվի առնելով այն հանգամանքը, որը միջոցա​ռումը շարունա​կական բնույթ է կրում, առաջարկվում է կատարման ժամկետը երկարաձգել մինչև ծրագրի ժամկետի ավարտ,
·  հետաձգվել են 99, 101, 102,103, 104, 105, 106, 108, 109 միջոցառումները`կապված ՏՏ միջոցառումների իրականացման հետ: Միջոցառումներից 4-ը ենթադրում են արտա​քին ֆինանսավորում: Հաշվի առնելով այն հանգամանքը, որ ՊԵԿ-ում ներդրման փուլում է էլեկտրոնային կառավարման համակարգը, հետևաբար վերջինիս ամբող​ջական գործարկման համար առաջարկվում է համապատաս​խան միջոցա​ռում​​ների ժամկետների երկարաձգում:
2. Կարգավորման առարկան
Նախագծի ընդունմամբ կարգավորվում են ծրագրով սահմանված մի շարք միջոցառումների կատարման ժամկետները և անհրաժեշտ փոփոխությունները, որոնք կհանգեցնեն ծրագրով ՀՀ ԿԱ ՊԵԿ-ի առջև դրված նպատակների արդյունավետ իրագործմանը:
3. Նախագծի կիրառման դեպքում ակնկալվող արդյունքը
Նախագծով առաջարկվող փոփոխությունը ենթադրում է ծրագրի միջոցառում​ների ներկա տնտեսական պայմաններին համահունչ ճշգրտումներ (փոփոխություններ, խմբագրումներ), ինչպես նաև մի շարք միջոցառումների համար առավել իրատեսական ժամկետների սահմանում:
Տեղեկանք

«ՀՀ կառավարությանն 2008թ.  օգոստոսի 7-ի թիվ 941-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու  անհրաժեշտության կամ բացակության մասին


«ՀՀ կառավարությանն 2008թ. օգոստոսի 7-ի թիվ 941-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունմամբ անհրաժեշտություն է առաջանում կատարել փոփոխություններ ՀՀ կառավարության 2008թ. հուլիսի 24-ի «ՀՀ կառավարության 2008-2012 թվականների ծրագիրը հաստատելու մասին» N 878-Ն որոշման մեջ:
Տեղեկանք

«ՀՀ կառավարությանն 2008թ.  օգոստոսի 7-ի թիվ 941-Ն որոշման մեջ փոփոխություններ կատարելու մասին» ՀՀ կառավարության որոշման նախագիծն այլ մարմինների հետ համաձայնեցնելու վերաբերյալ

«ՀՀ կառավարությանն 2008թ. օգոստոսի 7-ի թիվ 941-Ն որոշման մեջ փոփոխությունների կատարելու մասին» ՀՀ կառավարության որոշման նախագիծը ներկայացվել է ՀՀ արդարադատության նախարարության պետական իրավական փորձաքննության, ՀՀ ֆինանսների և ՀՀ էկոնոմիկայի նախարարություններ:
� Միջոցառումների համարակալումը համաապատասխանում է ՀՀ կառավարության N941-Ն որոշմամբ հաստատված միջոցառումների համարակալմանը:





